ЎЗБЕКИСТОН  РЕСПУБЛИКАСИ  НОМИДАН
Ҳ У К М

	2020 йил декабрь ойининг 25 куни жиноят ишлари бўйича Тошкент шаҳар Чилонзор туман суди, ўз биносида, очиқ суд мажлисида, судья А.Иминовнинг раислигида, судья ёрдамчиси А.Усмоновнинг котиблигида, тарафлардан давлат айбловчиси Чилонзор туман прокурорининг ёрдамчиси Ш.Ўткиров, судланувчи ХХХ ва унинг ҳимоячиси адвокат ХХХХларнинг иштирокида, ХХХХ оид         1-1006-2006/474-сонли жиноят ишини кўриб чиқди. Иш ҳужжатларига кўра:
[bookmark: _Hlk30524706][bookmark: _Hlk32490918]
ХХХ(ХХХХ), 1996 йил ХХ июнь куни Тошкент шаҳрида туғилган, миллати ўзбек, Ўзбекистон фуқароси, бўйдоқ, маълумоти ўрта-махсус, вақтинча ишсиз, муқаддам:
1) 17.02.2016 йилда жиноят ишлари бўйича Чилонзор туман судининг ҳукмига кўра, ЖК 277-моддаси            2-қисми “в” банди билан айбли деб топилиб, ЖК 57-моддаси қўлланиб, иш ҳақининг 20 фоизини давлат даромади ҳисобига ушлаб қолган ҳолда 2 йил муддатга ахлоқ тузатиш ишлари жазоси тайинланган ва Ўзбекистон Республикаси Олий Мажлиси Сенатининг 2015 йил 03 декабрдаги “амнистия тўғрисида”ги Қарорининг 2-бандига асосан жазодан озод этилган;
2) 26.02.2016 йилда жиноят ишлари бўйича Чилонзор туман судининг ҳукмига кўра, ЖК 131-моддаси            2-қисми билан айбли деб топилиб, 2 йил муддатга озодликни чеклаш жазоси тайинланиб, 12.03.2019 йилда жиноят ишлари бўйича Чилонзор туман судининг ажрими билан ўталмай қолган 1 йил 17 кун озодликни чеклаш жазосидан ЖК 73-моддасига асосан муддатидан илгари шартли озод қилинган, судланганлик муддати тугалланмаган, Тошкент шаҳар, Чилонзор тумани, Х-мавзе, Х-уй, ХХ-хонадонда яшовчи, иш бўйича “шахсий кафиллик” тарзидаги эҳтиёт чораси қўлланилган, айблов хулосаси нусхасини ўз вақтида олган,
Ўзбекистон Республикаси ЖКнинг 131-моддаси 4-қисми «б» банди билан айбланган.
	Суд, судланувчи, гувоҳларнинг кўрсатувларини тинглаб, жиноят иши ҳужжатларини ўрганиб чиқиб ва ишда мавжуд бўлган далилларга баҳо бериб, қуйидагиларни


А Н И Қ Л А Д И:

[bookmark: _Hlk29284662][bookmark: _Hlk30082651]ХХХ хавфли рецидивист бўлгани ҳолда, 2020 йил 29 сентябрь куни соат 15:00да, ўзи доимий рўйхатда турадиган, Тошкент шаҳар, Чилонзор тумани, Х-мавзе, Х-уй, ХХ-хонадонида фохишахона ташкил этиб, 300.000 сўм эвазига ХХХ ва ХХХХ қизиларни жинсий алоқа қилишлари учун шароит яратиб бериб, хонадонни уларга ижарага бериб, эвазига 300.000 сўм миқдоридаги пулларни олганлиги аниқланган ҳамда ХХХдан мазкур пуллар холислар иштирокида баённома орқали расмийлаштирилиб олинган. 
Судланувчи ХХХ суд жараёнида айбига тўлиқ иқрорлигини билдириб, 2020 йил 29 сентябрь куни соат 14:00ларда ХХХ қўнғироқ қилиб, Чилонзор тумани Х-мавзе Х-уй 38-хонадонини вақтинча бир соатга ижарага бериб туришини сўраганлиги, уни таклифига рози бўлганлиги, ушбу аёл билан бир соатга ижара пулини 300.000 сўмга келишганлиги, улар соат 15:00ларда кўришадиган бўлишганлиги, сўнг белгиланган вақт бўлганда М.Улуғбек метро бекат олдида кўришганлиги, ХХХ ўзининг таниши ХХХ билан “Спарк” русумли автоуловида келганлиги, уларга ортидан юришларини айтиб, Чилонзор тумани ХХ-мавзе Х-уй Х-хонадонига бошлаб борганлиги, уйнинг олдига келган вақтида ХХХ уйни кўрсатиб, калитини унга берганлиги, уй уларга  жинсий алоқа қилишлари учун кераклигини уларни ўзидан эшитиб билганлиги, бунга рози бўлиб, 100.000 сўм купюрадаги жами 300.000 сўм пулларни олганлиги, пулларни бир соат учун уйида жинсий алоқа қилишлари учун олганлиги, сўнг машинадан тушиб ўзининг автоулови томон кетаётганлигида, фуқаролик кийимида бўлган бир нечта шахслар келишиб, уни ушлашганлиги, қилган иши ноқонунийлигини билиб, ХХХдан олган 300.000 сўм пулларни йўқ қилиш мақсадида 300.000 сўмдан 200.000 сўмини оғзига солиб чайнаб ютиб юборганлиги, қолган 100.000 сўмни хам оғзига солиб чайнаб ютиб юбормоқчи бўлганида, фуқаролик кийимидаги шахслар уни тўхтатиб қолганлиги, шунда пул қўлидан ерга тушиб кетганлиги, сўнг ИИБ ходимлари ушбу пулларни холислар иштирокида баённома орқали олишганлиги, бўлиб ўтган ҳолат юзасидан тушунтириш хатини ёзиб берганлиги, қилган қилмишидан пушаймонлигини инобатга олиб, суддан унга нисбатан жазо тайинлашда енгиллик беришни сўради.
Судланувчи ХХХнинг айбига тўлиқ иқрорлик билдириб берган кўрсатувидан ташқари, унинг қилмиш айби қуйидаги далиллар билан ҳам тўлиқ тасдиқланади.
[bookmark: _Hlk30788978]Жумладан, гувоҳ ХХХсуд мажлисида 2020 йил 29 сентябрь куни хамкасби ХХХХ билан ўзлари ишлайдиган Чилонзор тумани, 6-мавзе ҳудудида иш юзасидан юрган вақтларида ўзларини ИИБ ходимлари деб таништирган шахслар уларга бир ишда холис сифатида иштирок эти беришлигини илтимос қилганлиги, сўнг улар рози бўлгач, ходимлар уларга Чилонзор тумани, Х-мавзе ХХ-уй ХХ-хонадонда яшовчи ХХХХ ўз хонадонида фохишахона сақлаб келаётганлиги, унинг устидан ариза тушганлигини айтганлиги, уларга ХХХни яхши танишлиги, ҳақиқатдан ҳам у анча вақтдан буён хонадонига бир неча маротаба бегона шахсларни жинсий алоқа қилишлари учун шароит яратиб берганлиги ҳақида маълумот тушганлигини айтганлиги, ХХХни ўз хонадонида жинсий алоқа қилиш учун шароит яратиб бериши эвазига олган 300.000 сўм пул олганлигини айтишиб, ХХХни ушлашганлиги, бироқ ХХХ 200.000 сўм пулни чайнаб ютиб юборганлигини билганлиги, 4-уйнинг олдида ғижимланган 100.000 сўмлик купюрадаги пулни кўрсатишиб, ушбу пул тадбирда фойдаланган пул деб айтишганлиги ва ушбу пуллар уларнинг иштирокида баённома орқали олинганлиги, ХХХнинг хонадонига кирган вақтида у ерда аризачи ХХХ ва тадбир иштирокчиси ХХХларни кўрганлиги, сўнг ИИБ ходимлари хонадони кўздан кечиришиб, тегишли ҳужжатларни расмийлаштиришганлиги ҳақида кўрсатув берган. 
Гувоҳ ХХХХ суд мажлисида, 2020 йил 29 сентябрь куни хамкасби ХХХбилан ўзлари ишлайдиган Чилонзор тумани, 6-мавзе ҳудудида иш юзасидан юрган вақтларида ўзларини ИИБ ходимлари деб таништирган шахслар уларга бир ишда холис сифатида иштирок эти беришлигини илтимос қилганлиги, сўнг улар рози бўлгач, ходимлар уларга Чилонзор тумани, Х-мавзе Х-уй ХХ-хонадонда яшовчи ХХХ ўз хонадонида фохишахона сақлаб келаётганлиги, унинг устидан ариза тушганлигини айтганлиги, уларга ХХХни яхши танишлиги, ҳақиқатдан ҳам у анча вақтдан буён хонадонига бир неча маротаба бегона шахсларни жинсий алоқа қилишлари учун шароит яратиб берганлиги ҳақида маълумот тушганлигини айтганлиги, ХХХни ўз хонадонида жинсий алоқа қилиш учун шароит яратиб бериши эвазига олган 300.000 сўм пул олганлигини айтишиб, ХХХни ушлашганлиги, бироқ ХХХ 200.000 сўм пулни чайнаб ютиб юборганлигини билганлиги, 4-уйнинг олдида ғижимланган 100.000 сўмлик купюрадаги пулни кўрсатишиб, ушбу пул тадбирда фойдаланган пул деб айтишганлиги ва ушбу пуллар уларнинг иштирокида баённома орқали олинганлиги, ХХХнинг хонадонига кирган вақтида у ерда аризачи ХХХ  ва тадбир иштирокчиси ХХХХларни кўрганлиги, сўнг ИИБ ходимлари хонадони кўздан кечиришиб, тегишли ҳужжатларни расмийлаштиришганлиги ҳақида кўрсатув берган. 
Тарафлар розилиги билан ХХХнинг дастлабки терговда берган, яъни, 2020 йил 29 сентябрь куни ХХХХ Чилонзор тумани, Х-мавзе, Х-уй ХХ-хонадонида жинсий алоқа қилиш учун шароит яратиб бераётганлгини эшитиб, унинг фаолиятига чек қўйиш мақсадида Чилонзор тумани ИИБга ариза билан мурожаат қилганлиги, аризасига асосан тезкор тадбир белгиланганлиги, тадбирга у билан бирга ХХХХ ҳам жалб қилинганлиги, ХХХга қўнғироқ қилиб, бир соатга хонадонида жинсий алоқа қилишга шароит яратиб беришини сўраганлиги, ХХХ унга розилигини айтиб, бир соатга 300.000 сўм бўлишини айтганлиги, у ХХХнинг таклифига рози бўлганлиги, ИИБ ходимлари томонидан тадбирда фойдаланиш учун ўзи 100.000 сўмлик купюрада 300.000 сўм пул тақдим қилганлиги, сўнг ХХХ билан Чилонзор тумани ХХХ метро бекати олдида кўришганлиги, ХХХ билан Спарк русумли автоуловида борганлиги, ХХХ хам ўзининг Спарк русумли автоуловида келган эканлигини, ХХХ уларга машинасини ортидан харакатланишини айтиб, уларни Чилонзор тумани, Х-мавзе, Х-уй, ХХ-хонадон олдига бошлаб борганлиги, сўнг тадбирда фойдалаш учун ажратилган 300.000 сўм пулларни ХХХга бериб, у кетгандан сўнг пулларни ХХХга беришини айтганлиги, сўнг машинадан тушиб, ХХХнинг машинасини олдига борганлиги ва унга калитни беришини, пулларни ХХХдан олишини айтганлиги, шунда ХХХ унга калитни бериб хонадонни кўрсатиб юборганлиги ва пулларни олиш учун ХХХХнинг машинасига ўтирганлиги, кейин у хонадон томон юриб, хонадон ичкарисига кириб кетганлиги, бироз вақт ўтгач, унинг ортидан ХХХ ҳам кириб келганлиги, сўнг улар тадбир тугашини кутиб хонадон ичида ўтириб туришганлиги, орадан бироз вақт ўтиб, ИИБ ходимлари икки нафар холислар хамда ХХХ билан бирга кириб келишганлиги ва бўлиб ўтган ҳолат ҳужжатлаштирилгани ҳақидаги кўрсатуви ўқиб эшиттирилди. 
Гувоҳ ХХХХнинг дастлабки терговда берган ХХХХнинг кўрсатувига ўхшаш бир хил мазмундаги кўрсатувлар ўқиб эшиттирилди. 
Суд, жиноят иши юзасидан тўпланган иш ҳужжатларини текшириб чиқиб, юқорида қайд этилган судланувчи ва гувоҳларнинг кўрсатувларига Ўзбекистон Республикаси ЖПК 95, 112-моддалари талаблари асосида баҳо бериб, суд мажлисида аниқланган ҳолатларни ҳамда тергов материалларини Ўзбекистон Республикаси ЖПКнинг 22-моддаси талаблари асосида синчковлик билан, тўла, ҳар томонлама ва холисона текшириб чиқиб, судланувчи ХХХнинг содир этган жинояти ариза ва тушунтириш хатлари, дастлабки тергов ва судда сўроқ қилинган гувоҳларнинг кўрсатувлари, ҳодиса жойини кўздан кечириш баённомаси, фотоиловалар, юзлаштириш баённомалари ҳамда иш материалларида мавжуд бўлган бошқа объектив далиллар билан ўз тасдиғини тўлиқ топади.
Суд, дастлабки тергов органи томонидан ХХХнинг хавфли рецидивист бўлгани ҳолда, Чилонзор тумани, 6-мавзе, 6-уй, 38-хонадонда фоҳишахона ташкил этиш ва сақлашда ифодаланган ҳаракатларини Ўзбекистон Республикаси ЖКнинг 131-моддаси 4-қисми “б” банди билан тўғри малакаланган деб ҳисоблайди.
Суд, ХХХга жазо тайинлашда унинг айбига тўлиқ иқрор бўлиб, қилмишидан пушаймонлигини, оилавий ва моддий шароитини, ёшлигини, онасининг ягона боқувчиси эканини, Ўзбекистон Республикаси ЖКнинг 55-моддасига асосан жазони енгиллаштирувчи ҳолатлар деб, жиноятни ғараз ниятда содир қилганлигини Ўзбекистон Республикаси ЖКнинг 56-моддасига асосан жазони оғирлаштирувчи ҳолатлар деб баҳолайди.
Суд, судланувчи ХХХга жазо тури ва миқдорини белгилашда жиноятнинг ижтимоий хавфлилик даражасига кўра, унга жиноят содир этган моддасида назарда тутилган озодликдан маҳрум қилиш жазоси тайинлаш лозим бўлса-да, бироқ Ўзбекистон Республикаси ЖКнинг 7, 8-моддаларида кўрсатиб ўтилган одиллик ва инсонпарварлик тамойиллари ҳамда Ўзбекистон Республикаси Олий суди Пленумининг 2006 йил 3 февралдаги “Судлар томонидан жиноят учун жазо тайинлаш амалиёти тўғрисида”ги 1-сонли қарори талабларидан келиб чиқиб, қилмишидан пушаймонлигини, оилавий ва моддий шароитини, ёшлигини, онасининг ягона боқувчиси эканини эътиборга олиб, унинг ҳулқини жамиятдан ажратмаган ҳолда ва тайинланган жазони ўтамасдан туриб ҳам назорат қилиш орқали тузатиш мумкин деган қатъий фикрга келиб, унга нисбатан Жиноят кодексининг 72-моддасини қўллаб, шартли ҳукм қилишни ва синов муддати белгилашни лозим деб топади.
Шунингдек, суд, ашёвий далилларни муҳокама қилиб, дастлабки тергов даврида 100.000 сўм пуллар тилхат орқали ХХХга қайтарилганини инобатга олишни лозим топади. 
Ўзбекистон Республикаси ЖПКнинг 454-457, 460, 463, 465-468, 471-473-моддаларига риоя қилиб суд, 

Ҳ У К М    Қ И Л А Д И:

[bookmark: _Hlk29232408]ХХХ(ХХХ) Ўзбекистон Республикаси Жиноят кодексининг 131-моддаси 4-қисмининг      “б” бандида назарда тутилган жиноятни содир этганликда айбли деб топилсин.
ХХХХ Ўзбекистон Республикаси ЖКнинг 131-моддаси 4-қисми “б” банди билан 5 (беш) йил 1 (бир) ой муддатга озодликдан маҳрум қилиш жазоси тайинлансин.
Ўзбекистон Республикаси ЖКнинг 62-моддасига асосан ХХХнинг ЖПК 224-моддаси тартибида 2020 йил 29 сентябрь кунидан 2020 йил 30 сентябрь кунига қадар ушланган муддатининг ҳар бир кунини тайинланган озодликдан маҳрум қилиш жазосидан чегириб ташлаш йўли билан ўташ учун узил-кесил 5 (беш) йил 28 (йигирма саккиз) кун озодликдан маҳрум қилиш жазоси қолдирилсин.
	ХХХХ Ўзбекистон Республикаси ЖКнинг 72-моддаси қўлланиб, шартли ҳукм қилинсин ва 1 (бир) йил синов муддати белгилансин. 
Синов муддати ҳукм чиқарилган кундан бошлаб ҳисоблансин.
ХХХнинг хулқи устидан назорат олиб бориш унинг доимий яшаш жойидаги Ички ишлар бўлимига юклатилсин.
ХХХга яшаш жойи ўзгарса, бу ҳақда унинг хулқи устидан назорат олиб борувчи органга хабар бериб туриш, мазкур органга вақти-вақти билан келиб, рўйхатдан ўтиб туриш мажбуриятлари юклатилсин.
Ўзбекистон Республикаси ЖКнинг 72-моддасининг 6 ва 8-қисмларига асосан, ХХХ синов муддати давомида суд унга юклатилган мажбуриятларни бажармаса, ҳукмда тайинланган жазони ижро этиш тўғрисида ажрим чиқариши ёки янги жиноят содир этса, суд унга нисбатан ЖКнинг 60-моддасида назарда тутилган қоидалар бўйича жазо тайинлаши мумкин.
Ҳукм қонуний кучга киргач, қўлланилган шахсий кафиллик эҳтиёт чораси бекор қилинсин.
Ҳукмдан норози тарафлар ҳукм эълон қилинган кундан эътиборан ўн сутка ичида, судланувчи ҳукм нусхасини олган кундан эътиборан шу муддат ичида, апелляция тартибида жиноят ишлари бўйича Тошкент шаҳар суди апелляция инстанциясига шикоят бериши ёки протест билдириши, ҳукм қонуний кучга киргандан сўнг кассация тартибида жиноят ишлари бўйича Тошкент шаҳар судининг кассация инстанциясига шикоят бериши ёки протест билдириши мумкин.

Раислик қилувчи судья              					А.Иминов 

